
SIGLEN DER APPARATE 

      B
 Ausgabe von 1554

      C
 Ausgabe von 1560

      om
 omittit, omittunt : das Wort, an dem ein Hochbuchstabe steht,
                    oder der von Hochbuchstaben eingeschlossene Text fehlt in den angegebenen
                    Editionen

      add
 addit, addunt : die angegebenen Editionen haben den betreffenden
                    Text zusätzlich

      corr
 correxi : Korrektur des Textes durch den Herausgeber
                    (offensichtliche Druckfehler werden jedoch stillschweigend korrigiert)

      mg
 in margine : auf dem Rande 

      CAPUT XIIII 

      1 Factum est autem Iconii, ut simul intrarent Synagogam Iudaeorum : et
                            loquerentur sic, ut crederet magna multitudo tam Iudaeorum quam
                            Gentium.



      2 Qui vero increduli erant Iudaei, suscitarunt et malitia infecerunt
                            animos gentium contra fratres.



      3 Multum ergo tempus versati sunt, confidenter se gerentes in Domino
                            qui testimonium reddebat sermoni gratiae suae, dans ut signa et prodigia
                            fierent per manus eorum.



      4 Divisa est autem multitudo civitatis : et alii quidem stabant a
                            Iudaeis, alii vero ab Apostolis.



      

      1 Proximo capite exposuit Lucas, quomodo suam apud Gentes legationem Paulus
                        et Barnabas aggressi sint. Porro infelix et male auspicatum initium videri
                        poterat, quod non modo Antiochia expulsi, sed etiam obstinata quorundam
                        malitia coacti fuerant pulverem e pedibus excutere. Verum quanvis duriter
                        uno in loco accepti, non tamen cedunt,  quia
                        reputant ea lege se fuisse vocatos a Domino, ut mundo et Satana repugnante
                        munus suum exerceant. Videmus ergo non tantum ad docendum paratos venisse
                        sed etiam ad certandum armatos, ut per medios conflictus animose pergerent
                        in publicando Euangelio. a
Et certe quod semel Ieremiae dictum est, cunctis Dei Prophetis
                        et ministris commune est : >Pugnabunt contra te
                        sed non praevalebunt.<b

 Iam quocunque pulsi fugiant
                        eandem secum afferunt animi praesentiam. Unde apparet non ad unum modo
                        certamen fuisse instructos, sed ad continuam militiam. Quod nunc prosequitur
                        Lucas. Primum narrat Iconium venisse, et simul addit non quaesisse illuc
                        portum aliquem, ubi taciti quiescerent, sed
                        Synagogam ingressos esse, ac si nihil incommodi perpessi essent. Particulam
                        κατὰ τò αὐτὸ, cum Graecis significet >simul<, vel >eodem
                        tempore<, ad Iudaeos potius quam ad Paulum et Barnabam refero. Sic igitur
                        interpretor, non quod  ambo simul ingressi sint
                        sed quod turbam secuti sint solenni et praefixo tempore conventus.  Unde colligimus non clam loquutos fuisse cum paucis
                        hominibus, sed in magna populi frequentia. Quo suam fiduciam et alacre
                        studium testantur. c
Tantum
                        abest, ut invidiam fugitent aut periculum formident.d



      
Ut crederet magna multitudo
. Quemadmodum Spiritus virtutem in
                        Paulo et Barnaba prius ostendit Lucas, ita nunc alteram Dei gratiam in prospero, quem experti sunt, successu, laudat. Neque
                        enim fructu caruit una solum ab illis habita concio, sed multos peperit Dei
                        filios, tam ex Iudaeis quam ex Gentibus. Si unus et alter vel pauci
                        credidissent, fuisset iam non poenitendum operaepretium. Sed Dominus longe
                        melius eos confirmat, dum uberem doctrinae suae fructum temporis momento  colligunt. Sciebant enim non tam voce sua quam
                        Spiritus virtute conversa fuisse tot hominum corda ad credendum. e
Unde etiam statuere
                        poterant, se extenta Dei manu protegi. Quod ad sumendam fiduciam non parum
                            valebat.f



      2 Qui vero increduli erant.
 En iterum nova illis persecutio
                        oboritur, et quidem a Iudaeis. Erant enim veluti
                        faces ad inflammandos Gentium animos. Nam Gentes credibile est susque deque
                        tulisse, cum Euangelium praedicaretur, nisi flabellis illis accensae
                        fuissent ad resistendum. κακῶσαι hic interpretor : maligno affectu inficere,
                        vel : impellere ad nocendum. Fratrum nomine, meo iudicio, comprehendit Lucas
                        pios omnes : nempe vexatos fuisse, quicunque
                        Euangelio accesserant, quasi perniciosa aliqua secta extulissetg

                        h
ad spargenda dissidia,
                        ad turbandam urbis pacem, ad concutiendum statum publicum.i
 Si quis tamen ad Paulum et Barnabam
                        restringere malit, non admodum repugno.

      3 Multum ergo tempus.
 Narrat hic Lucas non cessisse urbe Paulum
                        et Barnabam, simul ac viderunt aliquos sibi esse
                        adversos. Nam cum dicit audacter ipsos egisse, innuit oblatam illis fuisse
                        metus causam. Unde colligimus stetisse intrepidos, k
et quidem rara animi magnitudine
                        duxisse pro nihilo discrimina omnia,l
 donec violenter coacti sunt alio
                        migrare. Particula ἐπὶ κυρίῳ varie exponi potest : vel quod in causa Domini fortiter se gesserint, vel quod freti eius gratia inde sumpserint
                            animum. Sequutus sum, quod magis receptum
                        erat, illos se libere et fortiter gessisse in Domino, hoc
                        est, non propriis viribus, sed eius gratia adiutos. Continuo post exprimit,
                        qualiter animati fuerint in Domino : nempe quia signis et miraculis
                        doctrinam suam comprobabat. Nam cum inde agnoscerent Dominum sibi adesse
                            m
et propinquam ad
                        ferendas suppetias esse eius manum,n
 merito ad strenue agendum
                        incitabantur.  Verum speciem unam notando alias non
                        excludit. Dominus enim aliis modis eos ad fiduciam erexit o
et stabilivit in constantia.p
 Sed videtur Lucas de  miraculis nominatim locutus esse : quia in illis Deus virtutem
                        suam coram toto populo palam exerebat. Ergo non parum fiduciae Paulo et
                        Barnabae accessit, quum Dominus eorum doctrinam a
                        contemptu ita assereret. Porro notanda est locutio, quod Dominus testimonium
                        reddiderit Euangelio in miraculis. Docet enim, quisnam verus sit miraculorum
                        usus. Hic quidem primus est finis, ut nobis Dei potentiam et gratiam
                        demonstrent. Sed quia sinistri ac perversi sumus eorum interpretes, ne
                        trahantur in abusum et corruptelam, nunquam fere
                        Deus a verbo suo patitur ea disiungi. Nam si quando absque eius verbo edita
                        fuerunt miracula, primum id raro accidit ; deinde perquam exiguus inde
                        profectus secutus est. Ut plurimum vero miracula edidit Deus, quibus ipsum
                        non simpliciter, neque in nuda eius maiestate, sed in verbo mundus
                        agnosceret. Ita hoc loco dicit Lucas, miraculis sancitum fuisse Euangelium : non tantum ut confusa aliqua religio occuparet
                        hominum animos, sed ut praeeunte Pauli doctrina adducerentur ad purum Dei
                        cultum. Unde colligere promptum est, quam stulte faciant Papistae, dum nudis
                        miraculis mundum a Dei et Euangelii reverentia abducere conantur. Tenendum
                        enim est principium istud, non alio spectare,
                        quaecunque a Deo unquam profecta sunt miracula, nisi ut Euangelio constet
                        plena et solida authoritas. Nunc videndum est, an Euangelium mortuos
                        invocare iubeat, idolis suffitum
                        facere, transferre ad Sanctos fictitios Christi gratiam, votivas
                        peregrinationes suscipere, comminisci profanos cultus, quorum nusquam mentio
                        fit in verbo Dei. Atqui nihil minus Euangelio
                        consentaneum, quam ut superstitiones istae locum habeant. Unde sequitur, ex
                        Euangelii fulturis machinas ad ipsum oppugnandum perperam a Papistis extrui.
                        Eodem spectat, quod dicit Lucas, Dominum dedisse, ut
                        per manus servorum suorum fierent miracula. Quibus verbis admonet hos fuisse
                        tantum ministros, qui Domino praebuerunt suum obsequium ; fuisse vero illum
                        authorem, qui eorum manu et opera usus est. Quare proprie loquendo non
                        dicemus Pauli et Barnabae fuisse miracula, sed Dei
                        unius, qui sic operatur per homines, ut eorum ministerio suam gloriam
                        obscurari nolit. Notandum praeterea Euangelii elogium, quod hic ponit Lucas,
                        ut nobis magis amabile reddatur. Sermonem enim gratiae vocansq

                        r
suavissimo gustu nos
                            imbuit,s
 quoniam illic mundo salus offertur
                        per Christum. Ac sub audienda est antithesis cum
                        Lege, in qua proponitur sola maledictio. Meminerimus ergo in hunc finem Deum
                        in Euangelio nobis loqui, ut se nobis reconciliet ac propitium esse
                        testetur. Nec obstat, quod reprobis odor est mortis in mortem, quia eius naturam vitio suo non
                        mutant.  De signis et prodigiis lege, quae diximus
                        capite secundo.

      4 Divisa est multitudo.
 Sequitur nunc
                        catastrophe, quod scinditur in duas partes civitas ; et tandem Paulus et
                        Barnabas plebis tumultu coacti alio discedunt. Si quaeritur origo dissidii,
                        ex Euangelio certe manavit. Cui tamen nihil magis contrarium est quam
                        discordias parere. Sed facit hominum pravitas, ut Euangelium, quod unitatis
                        vinculum esse debuerat, simulac in medium prodit,
                        turbarum sit occasio. Quare ubi schisma aliquod emergit, t
antequam damnemus, qui videntur esse
                            authores,u
 prudenter expendere decet, cui
                        imputanda sit culpa. Audimus hic urbem unam schismate fuisse divisam, ex quo
                        pars aliqua ad Christum adducta est. Hoc pronuntiat Dei Spiritus in laudem,
                        non in probrum Pauli et Barnabae. Eadem hodie quoque
                        regula tenenda est, ne falsa invidia gravetur Euangelium, si non omnes
                        pariter ad Deum adducit, sed improbi contra tumultuentur. Miserum quidem
                        est, homines alios ab aliis divisos cernere. Verum sicuti maledicta est
                        unitas, quae nos omnes a Deo separat, ita praestat centies discessionem a
                        toto mundo paucos facere et interim redire cum Deo
                        in gratiam, quam ut perpetuum cum eo dissidium habentes mundi pacem
                        redimant.

      

      5 Cum autem factus esset impetus Gentium et Iudaeorum una cum eorum
                            principibus ad vim ipsis inferendam, et eos lapidandos :



      6 Re
                            cognita, fugerunt in urbes Lycaoniae, Lystram et Derben, et regionem
                            undique vicinam.



      7 Atque ibi euangelizabant.



      8 Quidam autem homo apud Lystros sedebat captus pedibus, qui claudus
                            fuerat ab utero matris suae, neque unquam ambulaverat.



      9 Hic audivit Paulum loquentem : qui eum intuitus, et videns quod fidem
                            haberet se salvum fore,



      10 Dixit voce magna, Surge super pedes tuos rectus.


                        Ille autem exilivit, et ambulabat.



      

      5 Observa, quousque sustinuerint sancti Christi athletae. Non fugantur  solo hostium obiectu, sed ubi fervet seditio et
                        instat lapidationis periculum, etiamsi multos habeant doctrinae suae
                        faventes, non ultra tendunt, sed memores sententiae Christi, qua fideles
                        admonet, ut in patientia possideant animas suas, hostium furorem declinant. Tametsi
                        autem fugiunt, ne temere se praecipitent in mortem, constantia tamen eorum in Euangelio praedicando satis declarat eos
                        non horruisse periculum. Subiicit enim Lucas in aliis etiam locis
                        euangelizasse. Hic rectus est timendi modus, cum se ultro non obiiciunt
                        servi Christi hostibus mactandos, ab officio tamen non desistunt ; nec eos
                        impedit metus, quominus Deo vocanti pareant, adeoque si opus sit, per mortem
                            ipsam pergant ad munus suum exequendum. 

      8 Homo quidam apud Lystros.
 Miraculum unum refert Lucas, quod
                        probabile est unum fuisse ex multis ; sed propter eventum memorabilem, solum
                        eius facta fuit mentio. Mox enim videbimus, quid accident. Circunstantias
                        recenset Lucas, quae divinam potentiam clarius
                        illustrent, cum dicit hominem nunquam ambulasse et fuisse claudum ab utero
                        matris, sola autem Pauli voce repente ante omnium oculos fuisse sanatum,
                            v
et agilem cruribus
                        emortuis fuisse motum, ut sine difficultate exilierit.w



      9 Audivit Paulum loquentem.
 Auditus primo loco ponitur, ut
                            sciamus fidem, quam mox laudabit Lucas, ex Pauli
                        doctrina fuisse conceptam. Audito itaque Paulo sanitatem speravit. Sed
                        quaeritur, an specialiter hoc illi fuerit promissum. Neque enim quidvis
                        protinus sperare nos Deus iubet, dum aeternam salutem
                        offert in Euangelio. Respondeo, fuisse hunc singularem et extraordinarium
                        Spiritus motum in claudo, qualis vicissim in Paulo fuit, cum illius fidem
                        agnovit ex solo intuitu. Fieri poterit, ut Euangelium multi recipiant, neque
                        tamen a morbis, quibus laborant, curentur. Sed cum
                        Deo specimen gratiae suae in claudo edere decretum esset, animum eius ante
                        paravit ac capacem reddidit x
huius accessionisy
. Quare in communem regulam hoc trahi
                        non debet, quod se claudus sanatum iri credidit. Sed peculiaris fuit ad
                        recipiendum sanationis donum praeparatio. Et haec etiam fidei species
                        particularis est, quae dat locum miraculis. Qua
                        plurimi ex filiis Dei carent, qui tamen adoptionis Spiritu praediti
                        sunt.

      
In quem intuitus Paulus.
 Scimus, quam ambigua res sit et fallax
                        hominis vultus. Non potuit igitur certum inde iudicium de fide fieri, quae
                        solum habet Deum testem. Sed quemadmodum iam admonui, arcano Spiritus instinctu patefacta fuit Paulo claudi fides, sicuti ille
                        unus dux et magister Apostolis fuit ad edenda miracula.

      10 Dixit magna voce.
 Plerique vetusti codices et fidei maxime
                        probatae addunt : >Dico tibi in nomine Christi Iesu.<
                        Et certe videmus, quam solicite celebrarint Apostoli in omnibus miraculis
                        Christi nomen. Ideo mihi verisimile est expressum
                        fuisse a Luca, quod tamen vulgo nunc in codicibus impressis non habetur.
                        Quod postea subiicit Lucas claudum exiliisse, non tantum ad virtutis divinae
                        commendationem valet. Sed tam prompta obsequendi alacritas testimonio fuit,
                        rite fuisse a Domino praeparatum, ut iam animo ambularet, cum adhuc mortui
                            essent pedes. z
Quanquam surgendi celeritas magis
                        conspicuam reddiderit Dei virtutem, quo etiam consilio Paulus vocem extulit,
                        quo melius turbam afficeret subita mutatio.a



      11 Porro
                            turbae quum vidissent quod fecerat Paulus, sustulerunt vocem
                            suam,

Lycaonice dicentes, Dii similes facti hominibus descenderunt ad
                            nos.



      12 Vocabantque Barnabam, Iovem, Paulem vero, Mercurium, eo quod ipse
                            dux esset sermonis.



      13 Sacerdos vero Iovis, qui erat ante urbem ipsorum, tauros et coronas
                            ad


                        portas afferens, volebat cum turbis sacrificare.



      

      11 Porro turbae.
 Haec historia locuples est testis, quanta sit
                        hominum ad vanitatem propensio. Non protulerat ex abrupto vocem illam
                        Paulus : >Surge<, sed concioni de Christo habitae velut clausulam
                        addiderat. Populus tamen suis idolis laudem miraculi adscribit, ac si de
                            Christo verbum non audisset. Non est quidem adeo
                        mirum, barbaros homines ad superstitionem, quam a pueris imbiberant, subito
                        miraculi conspectu delapsos esse. Sed hoc vitium passim nimis usitatum est
                        adeoque nobis ingenitum, ut operum Dei perversi interpretes simus. Hinc tam
                        crassa in Papatu superstitionum deliria, quod arreptis temere miraculis doctrinae non auscultant. Quo nos magis attentos
                        esse et sobrios decet, ne Dei virtutem, quae in salutem nobis affulget,
                        sensu carnis corrumpere, quod tam proclive est, nobis contingat. Nec vero
                        mirum est, si pauca tantum et ad breve tempus miracula edi Dominus voluerit,
                        ne hominum libidine traherentur in finem prorsus contrarium. Quia minime  aequum est, ut nomen suum mundi ludibrio subiiciat.
                        Quod fieri necesse est, ubi, quod proprium eius est, ad idola transfertur,
                        aut increduli ad fingendos vitiosos cultus eius opera depravant, b
dum posthabito verbo
                        numen quodlibet arripiunt a se confictum.c



      
Dii similes hominibus
. Opinio erat praesumpta ex veteribus
                            fabulis, quae tamen ipsae originem a veritate
                        duxerant. Nugis istis referti sunt Poetarum libri, deos saepe visos esse in
                        terris sub hominum forma. Quod tamen credibile est non fuisse de nihilo
                        confictum, sed potius homines profanos, quod olim de Angelis tradiderant
                        sancti Patres, ad fabulas transtulisse. Et fieri potest, ut Satan, cum
                        homines haberet obstupefactos, variis praestigiis
                        illuserit. Hoc quidem certum est, quicquid Dei erat, ubi ad infideles
                        transiit, fuisse pravis eorum figmentis vitiatum. Idem et de sacrifiais
                        sentiendum, in quibus ab initio Deus fideles suos exercuit, ut haberent
                        externa pietatis et divini cultus symbola. Increduli vero, postquam alienos
                        sibi deos commenti sunt, sacrifiais
                        abusi sunt ad
                        sacrilegum eorum cultum. Lycaones insolitam virtutem cernentes in sanato
                        claudo divinum esse opus statuunt ; recte hactenus. Perperam vero, quod ex
                        consueto errore in Paulo et Barnaba falsos sibi deos fabricant. Quid enim
                        causae est, cur praeferant Barnabam Paulo, nisi quod puerile de Mercurio
                        deorum interprete figmentum, quo iam imbuti erant,
                        sequuntur ? Quo exemplo monemur, quantum malum sit, erroribus tenera aetate
                        assuescere. Quod eradicari ex animis adeo facile non est, ut ipsis quoque
                        Dei operibus, quibus corrigi decuerat, magis obdurescant.

      13 Sacerdos etiam Iovis.
 Tametsi non
                        exprimit Lucas, quo affectu sedulus fuerit hic Sacerdos, probabile tamen
                        est, d
quum spes uberrimi
                        quaestus esset oblata, e
avaritia fuisse impulsum. Magna enim
                        spes lucri illi in futurum tempus affulgebat, si passim vulgatus esset
                        rumor, Iovem illic apparuisse. Nam inde secuta protinus fuisset opinio, Iovi
                            Lystrense templum esse cordi prae aliis. Ubi
                        autem hominum animos talis implevit superstitio, nullis sumptibus ad
                        offerenda donaria parcitur. Sponte quidem huc mundus propendet, sed deinde
                        accedunt sacrifici quasi flabella. Nec dubium etiam, quin totam plebem
                        impulerit ambitio, ut sub Iovis nomine victimas Paulo tam cupide offerre
                        vellet, ut illustrior esset urbis suae fama et
                        nobilitas. f
Hinc tanta
                        Satanae ad fallendum licentia, dum sacrifici captando lucro plagas tendunt,
                        populum vero oblectat errorum confirmation.g



      

      14 Porro quum audissent Apostoli Barnabas et Paulus, diruptis vestibus
                            suis irruerunt in turbam clamantes



      15 Ac dicentes, Viri cur haec facitis ? Nos
                            quoque homines iisdem quibus vos malis obnoxii sumus, annuntiantes vobis
                            ut ab iis rebus vanis convertamini ad Deum viventem, qui fecit caelum et
                            terram et mare et quaecunque in ipsis sunt.



      16 Qui aetatibus praeteritis passus est omnes Gentes, suis ipsarum viis
                            ambulare.



      17 Quanquam non sine testimonio se reliquit
                            benefaciens, dans nobis e caelo pluvias et tempora fructifera, replens
                            alimentis et laetitia corda nostra.



      18 Et haec dicentes vix sedarunt turbas, ne ipsis
                        immolarent.



      

      14 Quum audissent Apostoli.
 Quod laceratis vestibus insiliunt
                        Paulus et Barnabas in mediam turbam, in eo apparet, quanto gloriae Dei zelo
                            flagrarent : verbis non contenti, quo possunt
                        impetu sacrificii apparatum  conturbant. Fiet quidem interdum,
                        ut honorem, qui modum excedit, recusent etiam hypocritae, verum simulata
                        modestia simplices magis invitant. In Paulo et Barnaba nihil tale. Nam et
                        verbis et toto corporis gestu palam ostendunt cultum, quem exhibebant
                        Lystrenses, adeo sibi non placere, ut in summa execratione habeant. Haec
                            sancta est iracundia, qua Dei servos ardere
                        decet, quoties eius gloriam hominum sacrilegiis violari cernunt ac
                        labefactari. Nec sane aliter quisquam syncere ac bona fide serviet Deo, nisi
                        illum zelotypiae affectum induerit, de quo loquitur Paulus secundae ad
                        Corinthios 11. cap., ut in asserenda Domini sui gloria
                        non minus animosi sint ac  strenui, h
quibus Ecclesiae suae
                        curam mandavit,i
 quam maritus studiose vigilat pro
                        uxoris castitate. Prudenter ergo cavendum, ne honorem deferri nobis sinamus,
                        qui Dei gloriam obscuret, quin potius simul atque apparet aliqua gloriae Dei
                        profanatio, ebulliat hic fervor, cuius exemplum habemus in Paulo et Barnaba.
                        Quanquam autem hoc zelo praeditos imprimis Ecclesiae
                        doctores esse oportet, nemo tamen est piorum, qui non acriter excandescere
                        debeat, ubi Dei cultum pollui videt aut alio transferri, quia de omnibus
                        scriptum est : >Zelus domus tuae comedit me, et opprobria exprobrantium
                        tibi ceciderunt super me.< Quos si sancti homines carne adhuc
                        circundati tantopere idololatriam abominati sunt,
                        qualiter hodie affectos esse putamus exutos omni carnis affectu ? Eorum
                        nominibus et personis cum abutitur mundus ad suam superstitionem, gratum
                        illis officium esse sibi persuadet ; sed magnopere fallitur. Primi enim
                        contra suos cultores insurgent, ac re ipsa ostendent nihil sibi unquam
                        pluris fuisse, quam ut integer uni Deo suus cultus
                        maneat. Adde, quod illis nulla potest maior iniuria fieri, quam ubi honor
                        Deo ereptus in eo transfertur. Quod fieri necesse est, simul ac divinum
                        illis aliquid affingitur. Quod narrat Lucas, Paulum et Barnabam vestes suas
                        lacerasse, satis ex aliis Scripturae locis patet, morem hunc et ritum in
                        communi fuisse usu apud Orientales, quoties vel
                        magnum moerorem vel detestationem externo gestu exprimere vellent. Quum
                        Lucas Barnabam Apostolum cum Paulo vocat, nominis significationem longius
                        extendit quam ad primarium ordinem, quem instituit Christus in sua Ecclesia,
                            k
qualiter Paulus
                        Andronicum et Iuniam  inter Apostolos insignes
                            facit.l

 Proprie autem loquendo m
Euangelistae erant, non
                            Apostoli ;n
 nisi forte quia Paulo additus erat collega Barnabaso
, utrunque in pari officii gradu
                        statuimus. Ita Apostoli titulus vere in ipsum competet.

      15 Viri cur haec facitis ?
 Incipiunt ab
                        obiurgatione, ut res poscebat. Deinde ostendunt, quorsum fuerint missi.
                        Postea concionantur de unico Deo et admonent ipsum fuisse mundo incognitum.
                        Postremo, p
quo fortius
                        ex cordibus evellant diaboli fallacias,q
 docent excusatione carere hanc
                        ignorantiam. Prima ergo pars concionis est obiurgatio, qua damnantur Lystrenses, quod homines mortales praepostere
                        Dei loco adorent. Quanquam videtur frigida esse, quae ab ipsis affertur
                        ratio. Inde enim colligere promptum foret, non esse illicitum eorum cultum,
                        quos humanis miseriis mors exemit. Hoc modo intactae starent Gentium omnium
                        superstitiones, quae in deorum numerum non solebant nisi mortuos referre. Eodem etiam colore suam idololatriam Papistae
                        fucarunt, qui mortuorum ossa, lignum et lapides potius adorant quam vivos et
                        spirantes homines. Respondeo, Paulum et Barnabam ex re praesenti  sumpsisse hoc argumentum : Nos miseri sumus
                        homines ; falso igitur et absurde fingitis esse deos et pro diis colitis. Si
                        in genere de idololatria tractetur, haec erit
                        perpetua eius damnandae ratio, et sola abunde sufficiet, Deo uni solidum
                        deberi pietatis cultum, ideoque profanari, simulac creaturis ulla ex parte
                        tribuitur, r
sive Angeli
                        sint, sive homines, sive stellae.s
 Sed occasio saepe feret, ut multa in
                        speciem unam idololatriae dicantur, quae aliis non conveniant, et tamen ad
                            causam praesentem non parum valebunt ;
                        quemadmodum Paulus et Barnabas, homines se fatendo aerumnis variis obnoxios,
                        aptam rationem habebant coarguendo populi furori.

      
Annuntiamus vobis.
 Argumentum a repugnantibus. Nam hic ostendunt
                        prorsus diversum fuisse adventus sui finem, ut superstitiones scilicet  tollerent, quae hactenus grassatae fuerant. Perinde
                        enim est, ac si dixissent : Movet vos atque afficit miraculum ? Verbis
                        igitur habete fidem. Summa autem nostrae legationis est, ut fictae omnes
                        divinitates, quibus antehac dilusus fuit mundus, deleantur ac pereant. Haec
                        autem generalis est doctrina, qua non modo praesentem insaniam compescunt, sed
                        quasvis superstitiones reprehendunt et quicquid sibi ex proprio sensu
                        commenti erant homines. Atque haec definitio tenenda est, quod vana sit
                        omnis religio, quae a puro et simplici Dei verbo recedit ac degenerat. Verbi
                        quidem non fit expressa mentio, quia sermo illis erat
                        ad Gentes. Sed quia non aliter rite colitur Deus quam ex eius praescripto,
                        sequitur ex Pauli verbis, simul ac deflectunt homines ab eo cultu, quem Deus
                        mandavit ac probat, stulte, inani et inutili labore fatigari. Nihil enim
                        veri aut solidi habet religio, nisi in qua solus Deus eminet. Atque hinc
                        factum est, ut nunquam in maiori orbis parte
                        viguerit syncera et integra pietas. Nam in hoc sudatum est duntaxat, ut
                        vetus idololatria tolleretur. Alterum vero interea neglectum est, ut
                        relictis idolis se ad unum Deum homines colligerent. Interdum quidem idoli
                        nomen mutarunt in nomen Dei. Sed eo praetextu fovebant nihilominus vetustos
                        errores, quibus corrigendis danda fuerat opera. Sic
                        Galli sacrifici magnae Cybeles coelibatum genuerunt ; Nonnae vel Moniales
                        subrogatae sunt Vestalibus ; Pantheo successit Pantagion ; ceremoniis
                        oppositae sunt ceremoniae non absimiles. Tandem invecta deorum turba, quos
                        putarunt fore legitimos, si Sanctorum titulis larvati essent. Hoc modo non
                        purgantur corruptelae, nec profana et sordibus plena
                        stabula vertuntur in templa Dei, sed Dei nomen miscetur profanis
                        inquinamentis, et Deus ipse in sordidum stabulum inducitur. Quare
                        meminerimus non tantum in eam partem incubuisse Apostolos, ut idololatriam,
                        quae prioribus  seculis grassata erat, everterent,
                        sed t
profligatis omnibus
                        vitiis etiam in posterum cavisse, ut pura vigeret
                            religio.u



      
Qui fecit caelum.
 Scimus docendi ordinem ita ferre, ut initium
                        fiat a rebus magis notis. Quum apud Gentiles sermonem haberent Paulus et
                        Barnabas, frustra tentassent eos statim adducere ad Christum. Ergo ab alio
                        capite ipsos incipere oportuit, quod a communi sensu minus remotum esset, ut eo confesso postea ad Christum transirent.
                        Occupatae erant Lystrensium mentes illo errore, plures esse deos. Paulus et
                        Barnabas contra, unum esse mundi opificem ostendunt. Sublata illa fictitia
                        deorum multitudine factus iam erat transitus ad secundum membrum, ut
                        docerent, qualis esset Deus ille, caeli et terrae conditor. Hodie diversa est nobis ratio cum Papistis. Fatentur unum
                        esse Deum et Scripturam  admittunt. Restat igitur, ut
                        illis probemus ex Scriptura, qualis sit Deus, et qualiter coli ab hominibus
                        velit.

      16 Praeteritis seculis.
 Quia obiicere poterant Lystrenses, Deum
                        illum fuisse hactenus ignotum, occupant Paulus et Barnabas, ac v
fatentur quidem omnes errasse in tenebris et totum humanum genus caecitate
                        fuisse percussum, verumw
 negant ex perversa mundi ignorantia
                        debere praeiudicium fieri. Erant duo non parva obstacula incredulis : longa
                        temporis antiquitas et consensus omnium fere Gentium. Utrunque diruunt
                        Paulus et Barnabas : Si multis seculis erratum est, inquiunt, ac vagatus est mundus sine ratione et iudicio, ne ideo
                        vobis minoris sit Dei veritas, cum affulget. Nam cum aeterna sit nec
                        mutetur, minime aequum est, longam annorum praescriptionem illi opponi.
                        Nihilo plus esse patrocinii in hominum numero contendunt. Non est, inquiunt,
                        quod vos a recta via impediat totius mundi conspiratio. Invaluit in omnibus populis caecitas. Sed Deus nunc vobis
                        illucet. Aperiendi igitur sunt oculi, neque in tenebris torpendum est, etiam
                        si in illis antehac demersi fuerint omnes populi.

      
Vias suas.
 Si tantumx
 dixisset y
hallucinatos essez
 usque ad tempus illud Dei permissu,
                        iam inde colligere promptum esset, universos nihil posse aliud quam errare, quandiu a Deo non reguntur. Longe tamen
                        expressius loquitur, dum errores appellat vias hominum. Nam hinc perspicue
                        docemur, quid in tenenda salutis via valeat prudentia et sensus humanae
                        mentis. Ambularunt, inquit, in viis suis omnes populi, hoc est in tenebris
                        et morte vagati sunt : perinde est, ac si restare in toto mundo negaret ullam verae rationis scintillam. Una igitur
                        verae pietatis regula est, ut abiecta  omni ingenii
                        sui fiducia, se totos Deo subiiciant fideles. Neque enim aliae nunc sunt
                        viae hominum quam olim, et omnium temporum exempla docent, quam misere
                        caecutiant, quibus verbum Dei non praelucet, a
quanvis se existimant reliquos
                        perspicacia superare.b
 Statim ab initio mundi maior pars ad
                        varias superstitiones et pravos cultus delapsa est. Unde id,c
 nisi quia proprias
                        imaginationes sequi libuit ? Quum diluvio videri posset repurgatus orbis,
                        statim relapsus est in eadem vitia. Ergo nihil magis exitiale quam
                        prudentiae nostrae inniti. Caeterum cur passus sit Deus tandiu mundum
                        errare, causa hic a Paulo et Barnaba non redditur.
                        Et certe sola Dei voluntas non secus nobis aestimanda est ac summa lex
                        aequitatis. Deo quidem optima semper factorum suorum ratio constat. Sed quia
                        nobis saepe est abscondita, nostrum est reverenter arcana eius consilia
                        mirari. Fatendum quidem est, tali interitu dignum fuisse mundum. Sed cur
                        unius seculi potius quam aliorum misertus fuerit Deus, non alia potest
                        adduci ratio, nisi quia sic illi visum est. d
Ideo tempus plenitudinis
                        vocat Paulus, quod promulgando Euangelio divinitus
                        praefixum est, ne alia quaeratur opportunitas. Et memoria tenendum, quod
                        primo capite habuimus, non esse nostrum scire momenta et articulos temporum,
                        quae Pater in suo arbitrio posuit.e

 Ita refellitur Papistarum cavillum,
                        dum fieri non posse contendunt, ut Ecclesiam passus
                        sit Deus tam longo tempore errare. Nam unde, quaeso, fluxerunt Gentes,
                        nisi ab arca Noe, ubi singularis quaedam erat Ecclesiae puritas ? Posteritas
                        etiam sancti Sem una cum aliis degeneravit. Imo Israel, selectum Dei
                        peculium, ipse quoque ad multum tempus relictus fuit. Quare nihil mirum est,
                            si Deus sub regno Christi eadem qua olim
                        caecitatis poena verbi sui contemptum ultus est.

      17 Non tamen sine testimonio.
 Tollunt hic Paulus et Barnabas
                        Gentibus ignorantiae praetextum. Quantunvis enim sibi in propriis figmentis
                        placeant homines, tandem erroris convicti ad hoc asylum confugiunt, nullam sibi debere culpam imputari, sed Deum potius
                        fuisse crudelem, qui ne sibilo quidem revocare dignatus sit, quos perire
                        cernebat. Hanc frivolam obiectionem Paulus et Barnabas anticipant, cum
                        admonent, Deum ita latuisse, ut testimonium interea sibi ac suae divinitati
                        redderet. Videndum tamen, quomodo haec duo inter se conveniant. Nam si de se testatus est Deus, non passus est, quantum
                        in se erat, mundum errare. Respondeo, genus hoc testimonii, cuius fit
                        mentio, tale fuisse, quod homines excusatione privaret, non autem sufficeret
                        in salutem. Verum enim est illud Apostoli, fide intelligi aptata fuisse
                        verbo Dei secula. Atqui fides non ex nudo et caeli
                        et terrae intuitu concipitur, sed ex verbi auditu. Unde sequitur, non posse
                        nisi verbi directione ad salvificam Dei notitiam
                        homines adduci. Neque tamen hoc obstat, quo minus etiam absque verbo
                        reddantur inexcusabiles, f
qui tametsi naturaliter  luce privati,
                        propria tamen malitia caecutiunt,g
 quemadmodum docet Paulus primo ad
                        Rom. capite.

      
Dans pluvia et tempora fructifera.
 Deus quidem a principio se
                        per verbum toti generi humano patefecit, sed Paulus et Barnabas ostendunt
                        nullam fuisse aetatem, quam non prosecutus sit Deus suis beneficiis, quae testari possent, mundum eius imperio regi. Quia
                        autem pluribus seculis sepulta fuerat lux doctrinae, ideo tantum dicunt
                        naturalibus argumentis ostensum fuisse Deum. Caeterum probabile est,
                        magnificentiam operum Dei, quibus decebat elogiis ipsos ornasse. Sed Lucae
                        summas rerum attingere satis fuit. Neque tamen intelligo subtiliter et philosophico more disseruisse ipsos de naturae
                        arcanis. Sermo enim erat apud indoctum vulgus. Ideo simpliciter proponere
                        oportuit, quod rudissimis quibusque notum erat. Sumunt tamen principium hoc,
                        in naturae ordine certam et claram esse Dei manifestationem : quod pluviis
                        irrigatur terra, quod eam solis calor vegetat, quod tanta frugum copia quotannis nascitur, inde certo colligi aliquem
                        esse Deum, qui omnia gubernat. Neque enim proprio motu aguntur caelum et
                        terra, multo etiam minus fortuito. Restat igitur, ut hoc admirabile naturae
                        artificium Dei providentiam palam ostendat, et qui mundum aeternum esse
                        dixerunt, non locuti sunt ex animi sui sensu, sed maligna et barbara ingratitudine conati sunt obruere Dei gloriam ;
                        in quo suam impudentiam prodiderunt.

      
Implens cibo et laetitia.
 In eo magis convincitur hominum
                        impietas, si Deum non agnoscant, quod non tantum oculis eorum subiicit
                        gloriae suae testimonia in suis operibus, sed omnia etiam in eorum usus
                        destinat.  Cur enim sol et stellae in caelo lucent,
                        nisi ut suum ministerium praebeant hominibus ? Cur pluvia e caelo cadit ?
                        Cur terra producit fructus suos, nisi ut alimenta hominibus suppetant,
                        quibus vescantur ? Hominem ergo non posuit Deus in terra, ut sit tanquam in
                        theatro otiosus operum suorum spectator, sed dumh
 omnibus caeli et terrae opibus fruituri
, k
ut in celebranda Dei largitate se
                        exerceat. l
Nunc vero m
in multiplici rerum copian
 eum non affici tanta Dei bonitate,
                        annon plusquam foeda est pravitas ? Implere corda cibo, nihil aliud est quam
                        alimenta largiri, quae votis hominum satisfaciant. Laetitiae nomine
                        significant Paulus et Barnabas Deum pro immensa sua indulgentia plus largiri hominibus, quam postulet eorum necessitas,
                        ac si dictum esset, cibum dari hominibus non tantum, quo reficiant vires,
                        sed quo etiam corda sua  exhilarent. Si quis
                        obiiciat, contingere plerunque, ut homines famelici potius gemant, quam
                        saturi laetentur, respondeo, id fieri praeter naturae ordinem, quando
                        scilicet Deus propter hominum peccata manum suam
                        restringit. Sponte enim ad nos assidue flueret Dei liberalitas, qualem hic
                        Barnabas et Paulus praedicant, nisi eam arcerent vitiorum nostrorum
                        obstacula. o
Neque tamen
                        unquam tanta extitit sterilitas, qua prorsus exaruerit benedictio in
                        hominibus pascendis. Recte quidem dictum est a Propheta : >Aperi os tuum,
                        et replebo illud<, ut sciamus
                        nos esurire propria culpa, dum beneficentiam caelestem non admittimus. Sed
                        quamlibet simus restricti, perrumpit tamen ad indignos paternus Dei amor.
                        Praesertim universitas humani generis testis est, nunquam cessare Dei
                        beneficia, in quibus Pater nobis apparet.p



      18 Haec dicentes vix.
 Prius dixerat Lucas non verbis tantum usos
                            esse, sed etiam cum impetu irruisse in turbam.
                        Nunc addit illa vehementia vix repressum esse populi furorem. Unde apparet,
                        quam vesanus et indomitus sit mundi ardor in idololatriam. q
Nam si deos credunt, cur
                        fidem non habent eorum sermoni, quo falsum a se honorem repellunt ? Sed hoc
                        morbo laborant omnes idololatrae, quod iugum excutere subinde parati sunt, nisi eorum arbitrio subiaceat religio.r
 Quare non mirum est, si Prophetae
                        saepe commemorent, non secus rapi homines in caecum superstitionum affectum,
                        quam pecudes in libidinem suam feruntur.

      

      19 Supervenerunt autem Antiochia et Iconio Iudaei, a quibus
                            persuasae


                        turbae cum lapidassent Paulum, eiecerunt eum extra urbem, existimantes
                            mortuum esse.



      20
                            Circundatus autem a discipulis surrexit, et ingressus est urbem :
                            et postridie cum Barnaba exivit Derben.



      21 Et cum euangelizassent huic urbi, et multos formassent discipulos,
                            reversi sunt Lystram et Iconium et Antiochiam,



      22 Confirmantes animas discipulorum, et
                            exhortantes ut in fide manerent, et quod per multas afflictiones
                            oporteat nos ingredi in regnum Dei.



      

      19 Supervenerunt
. Difficile est Paulo et Barnabae compescere
                        populum, quominus sacrificet. Nebulones autem statim nullo negotio
                        persuadent, ut lapidetur Paulus, s
quem nuper deificabant.t
 Unde apparet, quanto propensior sit ad superstitionem mundus, quam ad veram Dei
                        obedientiam, u
et quam
                        arrogans sit superstitio, quae semper in ordinando Dei cultu vult
                            dominari.v
 Servi Domini non aliud quaerunt, nisi
                        ut in eius obsequium homines adducant, quae unica est salus et felicitas
                        Nullam sibi dominationem vendicant, lucrum non venantur. Eos tamen mundus ferre nequit. Nam omnes fere obstrepunt...

